
ԼԻԱԶՈՐՎԱԾ ՏՆՏԵՍԱԿԱՆ ՕՊԵՐԱՏՈՐԻ ԿԱՐԳԱՎԻՃԱԿ ՍՏԱՆԱԼՈՒ ՆՊԱՏԱԿՈՎ ԱՐՏԱՔԻՆ ՏՆՏԵՍԱԿԱՆ ԳՈՐԾՈՒՆԵՈՒԹՅՈՒՆ ԻՐԱԿԱՆԱՑՆՈՂԻ ԿՈՂՄԻՑ ՎԵՐԱԴԱՍ ՄԱՔՍԱՅԻՆ ՄԱՐՄԻՆ ՆԵՐԿԱՅԱՑՎՈՂ ԻՆՔՆԱԳՆԱՀԱՏՄԱՆ ԹԵՐԹԻԿԻ ՁԵՎԸ ԵՎ ԼՐԱՑՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ

…… 2015 թվականի N  -Ն

Հիմք ընդունելով ՀՀ մաքսային օրենսգրքի 732-րդ հոդվածի 1-ին մասը՝ Հայաստանի Հանրապետության կառավարությունը որոշում է.
1. Սահմանել Լիազորված տնտեսական օպերատորի կարգավիճակ ստանալու նպատակով արտաքին տնտեսական գործունեություն իրականացնողի կողմից վերադաս մաքսային մարմին ներկայացվող ինքնագնահատման թերթիկի լրացման կարգը՝ համաձայն հավելված 1-ի:
2. Սահմանել Լիազորված տնտեսական օպերատորի կարգավիճակ ստանալու նպատակով արտաքին տնտեսական գործունեություն իրականացնողի կողմից վերադաս մաքսային մարմին ներկայացվող ինքնագնահատման թերթիկի ձևը՝ համաձայն հավելված 2-ի:
3. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:
Հայաստանի Հանրապետության
                վարչապետ






Հ. Աբրահամյան  
Հավելված 1
ՀՀ կառավարության 2015 թվականի
-ի N  -Ն որոշման
Կ Ա Ր Գ

ԼԻԱԶՈՐՎԱԾ ՏՆՏԵՍԱԿԱՆ ՕՊԵՐԱՏՈՐԻ ԿԱՐԳԱՎԻՃԱԿ ՍՏԱՆԱԼՈՒ ՆՊԱՏԱԿՈՎ ԱՐՏԱՔԻՆ ՏՆՏԵՍԱԿԱՆ ԳՈՐԾՈՒՆԵՈՒԹՅՈՒՆ ԻՐԱԿԱՆԱՑՆՈՂԻ ԿՈՂՄԻՑ ՎԵՐԱԴԱՍ ՄԱՔՍԱՅԻՆ ՄԱՐՄԻՆ ՆԵՐԿԱՅԱՑՎՈՂ ԻՆՔՆԱԳՆԱՀԱՏՄԱՆ ԹԵՐԹԻԿԻ ԼՐԱՑՄԱՆ
1. Արտաքին տնտեսական գործունեություն (այսուհետ ԱՏԳ) իրականացնողները, ՀՀ մաքսային օրենսգրքի հոդված 733-ով նախատեսված լիազորված տնտեսական օպերատորի (այսուհետ ԼՏՕ) կարգավիճակ ստանալու համար պահանջվող չափանիշները բավարարելու դեպքում, կարող են դիմել վերադաս մաքսային մարմին՝ ԼՏՕ-ի կարգավիճակ ստանալու նպատակով:
2. ԱՏԳ իրականացնողները դիմումին կից պետք է ներկայացնեն սույն որոշմամբ հաստատված ինքնագնահատման թերթիկը` պատշաճ լրացված:

3. ԱՏԳ իրականացնողի կողմից վերադաս մաքսային մարմին ներկայացվող ինքնագնահատման թերթիկը բաղկացած է չորս բաժիններից: Յուրաքանչյուր բաժին բաղկացած է «Պահանջվող տեղեկատվություն» և «Պատասխան» սյունակներից: Յուրաքանչյուր բաժնի ոլորտային հարցերի վերաբերյալ պատասխանները համակարգչային տպագրության եղանակով լրացվում են «Պատասխան» սյունակում:  
3.1. «Պատասխան» սյունակում տեղեկատվությունը լրացվում է դիմումատուի կողմից «Պահանջվող տեղեկատվություն» սյունակում առկա տեղեկատվությանը մանրամասն պատասխաններ տալու միջոցով: Ինքնագնահատման թերթիկի 1.1.3 կետում տեղեկատվությունը լրացվում է համապատասխան տողում նշում անելու միջոցով:
3.2. Այն դեպքում, երբ «Պահանջվող տեղեկատվություն» սյունակում առկա որևէ տեղեկատվության վերաբերյալ դիմումատուն չունի պատասխան, «Պատասխան» սյունակում ոչինչ չի լրացվում:
4. ԱՏԳ իրականացնողի կողմից վերադաս մաքսային մարմին ինքնագնահատման թերթիկի ներկայացման նպատակն է ԱՏԳ իրականացնողի կողմից ներկայացված տեղեկատվության համապատասխանության ուսումնասիրությունը և համադրումը ՀՀ մաքսային օրենսգրքի 733-րդ հոդվածով սահմանված ԼՏՕ-ի  կարգավիճակ ստանալու համար պահանջվող չափանիշների հետ, ինչպես նաև ԱՏԳ իրականացնողի կողմից իր դիմումի հետ իր և իր գործունեության վերաբերյալ լրացուցիչ տեղեկատվության տրամադրումը վերադաս մաքսային մարմին:
5. Ինքնագնահատման թերթիկը լրացվում է երկու օրինակից, որոնք դիմումի հետ միասին ներկայացվում են վերադաս մաքսային մարմին: 
6. ԱՏԳ իրականացնողի կողմից դիմումը և լրացված ինքնագնահատման թերթիկներն ստորագրվում են ԱՏԳ իրականացնող կազմակերպության տնօրենի կամ նրա կողմից լիազորված անձի կողմից:
7. Ստորագրված դիմումը և ինքնագնահատման թերթիկները մուտքագրվում են վերադաս մաքսային մարմին, որից հետո վերադաս մաքսային մարմինը եռօրյա ժամկետում վերադաս մաքսային մարմին մուտքագրված ինքնագնահատման թերթիկներից մեկ օրինակը պաշտոնական նամակագրության միջոցով հետ է վերադարձնում ԱՏԳ իրականացնողին:
8. Ստորագրված ինքնագնահատման թերթիկը պետք է ներկայացվի վերադաս մաքսային մարմին այն ստորագրելու օրվանից առնվազն 10 աշխատանքային օրվա ընթացքում: 
9. ԱՏԳ իրականացնողի դիմումը և ինքնագնահատման թերթիկը վերադաս մաքսային մարմին մուտքագրվելուց հետո մաքսային մարմինները եռամսյա ժամկետում ուսումնասիրում են ինքնագնահատման թերթիկում ներկայացված տեղեկատվությունը, համադրում են ՀՀ մաքսային օրենսգրքով սահմանված չափանիշների հետ, ինչպես նաև մաքսային մարմինների տիրապետության տակ գտնվող տեղեկատվության հետ, և անճշտությունների բացակայության դեպքում վերադաս մաքսային մարմինը կայացնում է համապատասխան որոշում՝ ՀՀ մաքսային օրենսգրքի 732 հոդվածի 2-րդ կետի համաձայն:
10. Եթե ԱՏԳ իրականացնողն, ինքնագնահատման թերթիկը վերադաս մաքսային մարմին ներկայացնելուց հետո տասնօրյա ժամկետում, ինքնագնահատման թերթիկում հայտնաբերում է անճշտություններ կամ թերի տեղեկատվություն, ապա կարող է վերադաս մաքսային մարմին ներկայացնել նոր ինքնագնահատման թերթիկ՝ դիմումի մեջ նշելով նախկինում ներկայացված ինքնագնահատման թերթիկում չներկայացված կամ թերի ներկայացված տեղեկատվության համապատասխան կետերը:
11. Ինքնագնահատման թերթիկում ուղղումներ կատարելն արգելվում է:
12. Ուղղումներով ներկայացված ինքնագնահատման թերթիկները վերադաս մաքսային մարմնի կողմից չեն ընդունվում:
13. Եթե ԱՏԳ իրականացնողի կողմից ներկայացված տեղեկատվությունը թերի է կամ անհրաժեշտություն է առաջանում ներկայացված տեղեկատվությունն ստուգելու, ապա վերադաս մաքսային մարմինն ԱՏԳ իրականացնողից պահանջում է լրացուցիչ տվյալներ, կամ որոշում է կայացվում ԱՏԳ իրականացնողի կողմից ներկայացված տեղեկատվության ստուգման վերաբերյալ՝ այդ մասին գրավոր ձևով տեղյակ պահելով ԱՏԳ իրականացնողին: 

14. ԱՏԳ իրականացնողի կողմից ներկայացված տեղեկատվության ստուգման ավարտից հետո՝ երկամսյա ժամկետում, վերադաս մաքսային մարմինը որոշում է կայացնում ԼՏՕ-ի կարգավիճակ տրամադրելու կամ այդ կարգավիճակի տրամադրումը մերժելու վերաբերյալ՝ այդ մասին գրավոր ձևով տեղյակ պահելով ԱՏԳ իրականացնողին:
15. ԼՏՕ-ի կարգավիճակի տրամադրման վերաբերյալ վերադաս մաքսային մարմնի կողմից որոշման կայացման ժամկետը չի կարող գերազանցել 3 ամիսը՝ ներառյալ վերադաս մաքսային մարմնի կողմից իրականացվող ստուգման ժամկետը:

16. ՀՀ մաքսային օրենսդրությամբ սահմանված կարգով ԼՏՕ-ի կարգավիճակ ստանալուց հետո ԱՏԳ իրականացնողը հայտարարագրման ավտոմատ էլեկտրոնային համակարգում հաշվառվում է վերադաս մաքսային մարմնի կողմից սահմանված կարգով:  
17. ԱՏԳ իրականացնողի կողմից ներկայացված ինքնագնահատման թերթիկում ներկայացված տեղեկատվության ցանկացած փոփոխության դեպքում ԱՏԳ իրականացնողը եռօրյա ժամկետում պաշտոնական նամակագրության միջոցով տեղյակ է պահում վերադաս մաքսային մարմնին: 

Հայաստանի Հանրապետության

կառավարության աշխատակազմի

ղեկավար-նախարար






Դ. Հարությունյան

